Урманга сәяхәт
(Мәктәпкәчә яшьтәге төркемдәгеләр катнашында эшчәнлек)
Алинә ӘБДЕЛМӘНОВА,
Бөгелмәдәге 31 нче «Аленушка» балалар бакчасының татар төркеме тәрбиячесе
Проект. Туган телдә сөйләшәбез.

Бурычлар. Балаларның бәйләнешле сөйләмнәрен үстерү; кызыксынучанлык, күзәтүчәнлек, гади сорауларны аңлап җавап бирү, сүзләрне отып алу аша хәтер, зиһен үстерү; сүз байлыгын арттыру, сөйләм күнекмәләрен формалаштыру; сөйләмне сыйфатлар белән баету; предметларны сыйфатлары буенча төркемләү. Урманда йөрү кагыйдәләрен ныгыту. Әдәпле итеп кара-каршы сөйләшә белү күнекмәләрен, ярдәмчеллек хисләрен, табигатькә сак караш тәрбияләү. 
Эшчәнлек төрләре: уен, коммуникацияләү, хәрәкәтләнү, белем үзләштерү.  
Материал һәм җиһазлау: сарык белән кәҗә сурәте, карточка, презентация-слайдлар, балавыз белән ясалган рәсем, аудиоязма, төрле агачлар (имән, каен, чыршы, нарат) рәсемнәре, төрле агач яфраклары салынган кәрзин, пластилин, такталар, салфеткалар.      
Сүзлек: кагыйдә, компас, кәүсә (агач кәүсәсе), ботаклар, кайры, тамыр.   
Эшчәнлек барышы   
(Балалар урындыкларга кереп утыралар.)         
Тәрбияче. Исәнмесез, балалар, хәлләрегез ничек?      
Балалар. Исәнмесез. Әйбәт, рәхмәт.    
– Матур итеп татарча сөйләшер өчен телебезгә күнегүләр ясыйк:    
Яшәгән, ди, озын тел (озын итеп телләрен чыгаралар), ул урамда йөрергә яраткан (бер яктан бер якка телне йөртәләр). Йөреп арыган, ашыйсы  килгән. Матур кашык белән тәмле ботка ашый башлаган (кашык сыман телне бөтерәләр). Тешләре пычыранган, чиста итеп чистарткан (тел белән). Аннан матур итеп җырлап җибәргән («Ә», «Ү», «Ө»).
Балалар, урманга сәяхәткә чыгар алдыннан, әйдәгез әле, урманда йөрү кагыйдәләрен искә төшерик. (Агачларны сындырмаска, кычкырып сөйләшмәскә, бөҗәкләргә һәм кошларга тимәскә, үләннәрне һәм чәчкәләрне таптамаска, хайваннарны куркытмаска, чүпләмәскә.)
Ә урманга барыр алдыннан нишләргә? (Кая барганны, кайчан кайтасыңны туганнарыңа әйтеп китәргә кирәк. Үзең белән иң кирәкле әйберләр: компас, шырпы, пычак, тоз, ашамлык, запас кием алырга, шырпы белән киемнәрне чыланмый торган капчыкка салырга кирәк. Урманга ачык төсле кием кияргә кирәк. Белми торган җиләк һәм гөмбәләрне авызга алырга ярамый.)

Болай кагыйдәләрне яхшы белгәч, киттек сәяхәткә! Күзләрегезне йомыгыз, ачыгыз. (Экранда урман күренеше, алда кәҗә белән сарык сурәте.)
– Исәнмесез, кәҗә һәм сарык. (Балалар исәнләшәләр, хәлләрен сорыйлар.)   
Нишләп кәефегез юк? Ни булды? (Тәрбиячегә карточка «бирәләр», ул укый.)    
Бүреләр аларны урмандагы йортларыннан куып җибәргән, шуна алар бездән ярдәм сорыйлар, бүреләр боерыкны үтәргә кушканнар, шул боерыкны үтәмәсәләр, тотып ашыйбыз дип куркытканнар. Балалар, ярдәм итәбезме? (Әйе.)   
– Кая, кәҗә дус, бир беренче боерыгыңны. Чишеп карыйк. (Боерык укыла.)   
1 нче боерык. Табышмакның җавабын әйтегез. Язын күңелләндерә, җәен суыта, көзен ашата, кышын җылыта. Нәрсә ул? (Балалар җавабы тыңлана.) 
– Дөрес, балалар, бу – агач, ләкин бу боерыкның икенче өлеше бар. Менә бу сарыкның кулындагы кәрзинендә төрле агачның яфраклары. Сез үзегезгә берәр яфрак аласыз да шул яфракка туры килә торган агач янына йөгерәсез. (Төрле агач карточкалары янына йөгерәләр.) 
Ни өчен сез шушы агач янына йөгердегез? (Һәрбер бала тиешенчә җавап бирә, әйтик, «Мин имән янына йөгердем, чөнки миндә имән яфрагы» һ.б.)   
Булдырдыгыз, балалар, беренче боерыкны үтәдек! Әйдә, кәҗә, икенче боерыгыңны күрсәт. (Экранда имән белән каен рәсеме.) 
2 нче боерык. 
– Ә хәзер, балалар, менә бу ике агачка күз салыгыз. Ничек аталалар әле алар? Әйдәгез, чагыштырыйк әле бу агачларны. Алар бер-берсенә нәрсә белән охшаш? (Кәүсә, ботаклар, яфраклар, кайры, тамырлары булу бар.) Нәрсә белән аерылалар? Башта тышкы кыяфәтләрен чагыштырыйк. (Балалар аларга хас сыйфатлары турында әйтәләр.) Ботаклары ничек аерыла? Тагын ниләр белән аерылалар? (Яфраклары һәм җимешләре белән.) Имәннең яфраклары нинди? Бу агачларның җимешләре ничек итеп атала? (Имәндә – имән чикләвеге, каенда – алкалар.) Каеннар үскән урман ничек итеп атала? Ә имәннәр? (Каенлык, имәнлек.) Ә болар нинди агачлар? (Экранда нарат белән чыршы рәсеме күрсәтелә.) Дөрес, балалар. Ә аларда яфрак урынына нәрсә үскән? (Энәләр.) Сез бу агачлар турында ниләр беләсез? (Наратның энәләре озын, алар йомшаграк һәм яктырак төстә, алар парлы булып үсә. Нарат күркәләре кыскарак, түгәрәксыман, катылар. Нарат чыршыдан биегрәк, ботаклары өстә, кәүсәсе шәрә һәм туры. Чыршының энәләре катырак, караңгырак төстә һәм берәм-берәм булып үсә.)                
· Ә хәзер, әйдәгез, үзебез төрле агачларга әйләник!
Физминут. 
Кырда агачлар үсте. (Маршировать итәләр.) 
Алар зур булып үсте. (Кулларны киң җәеп күрсәтәләр.) 
Ботакларын сузалар. (Кулларын алга сузалар.)
Кояшка үреләләр. (Өскә таба күтәрәләр.) 
Җил аларны селкетә. (Уңга, сулга бөгеләләр.)  
Уңга-сулга җилкетә.
Ә җил көчәя бара. (Аска чаклы бөгеләләр.) 
Җиргә таба аудара. 
Менә җил дә туктады. (Маршировать итәләр.) 
Агачлар тып-тын калды. (Туктыйлар.) 
Тәрбияче. Без көч җыйдык, әйдә, кәҗә, тагын нинди ярдәм кирәк? 
3 нче боерык. «Дүртенчесе артык» уены.
Сүзләр тезмәсеннән сез дүртенче артык сүзне табарга тиешсез.      
• Чикерткә, кырмыска, куян, чебен. (Куян хайваннар төркеменә керә.)   
• Бүре, аю, төлке, карга. (Карга – кош.)                                          
• Җиләк, миләш, карлыгач, балан. (Карлыгач – кош.)
•Бозау, колын, бәрән, чеби. (Чеби – йорт кошларының баласы.)      
• Имән, нарат, каен, юкә. (Наратның яфрак урынына энәләр була.)       
– Балалар, кәҗә белән сарыкның күңеле күтәрелә башлады, әмма кәҗә: «Бүреләр биргән тагын бер боерыкны үтисе бар», – ди, армадыгызмы? 
4 нче боерык. «Тылсымлы рәсем» уены. (Балаларга балавыз белән ясалган шар рәсемнәре күрсәтелә.) 
– Бу рәсемдәге шарның нинди төстә икәнен белер өчен түбәндәге табышмакның җавабын табаргаргә кирәк.  
Бу шар кояш төсендә. (Сары төстә.)   
Бу шар кыяр төсендә. (Яшел төстә.)    
Бу шар күк төсендә. (Зәңгәр төстә.)   
Балалар, булдырдыгыз! Безнең балалар – тапкырлар, зирәкләр. Әйдәгез, сарык белән кәҗәгә өй дә ясап бирик, һәрберебез берәр, икешәр «бүрәнә» тәгәрәтеп ясаса, менә дигән йорт килеп чыгар. 
(Балалар, әвәләп, өй ясыйлар, бер-берсенең «бүрәнәсе» өстенә үзләренекен тезәләр. Йорт әзер булгач, кәҗә белән сарыкка бүләк итәләр. Кәҗә белән сарык балаларга рәхмәтләрен белдерәләр, тагын да урманга килеп хәлләрен белеп торуларын сорыйлар.) 
Тәрбияче. Менә безнең кайтыр вакытыбыз да җитте. Бүгенге сәяхәт сезгә ошадымы? Балалар, сезгә кызык булдымы? Сез бүген нинди яңа сүзләр, яңалыклар белдегез? Сезнең тагын нәрсәләр беләсегез килә? (Балаларның җаваплары тыңлана.) 

